
Иҗади фикерли белү исә - теләсә нинди җәмгыятьтә иң кыйммәт бәяләнүче сыйфат. Иҗади сәләтлеләр үсеше - милләт, ил мактанычы .

 
“Иҗадилык – үз шәхесеңне, фикерләвеңне, аң һәм интеллектыңны даими камилләштерү. Иҗади эшчәнлектә кеше үсә, махсус тәҗрибә туплый, үзенең табигый сәләтен һәм мөмкинлеген ача, ихтыяҗын канәгатьләндерә. Шул рәвешчә, иҗадилык кеше тормышын алга илтүче төп көчкә әверелә”, - ди “Иҗат психологиясе” дигән китабында Әхмәт Зәки улы Рәхимов. Балада мондый үсешне аны шәхес итеп караганда гына күреп була. Яңача укыту технологиясенең нигезендә нәкъ шул – укучы һәм укытучы арасында яңача мөнәсәбәт тора. Укытучы укучыны үзе белән тигез шәхес итеп карарга тиеш. Дәрес балага авырлык китермәскә, киресенчә шатлык – бәхет алып килергә, дәрестән бала ниндидер ләззәт, канәгатьләнү хисе алып чыгарга тиеш. Моны бары тик яңача фикерләүгә омтылган укытучы гына булдыра ала. Ул укучысын үз фикере, бәясе, үзенә генә хас тормыш тәҗрибәсе булган, иҗади сәләткә ия шәхес итеп кабул итә ала 


 Үзенә карата аерым ихтирам тойган, гомүмән, үзен тирәлекнең кирәкле вәкиле итеп кабул иткән укучыда гына гыйлем өстәргә, белем алырга омтылыш туа. Бары тик үзләрен чын шәхес итеп тоючылар гына, чын шәхес итеп кабул итүчеләр генә хыяллана, өмет итә, сөенә һәм көенә ала. Ә сәнгатьнең бер төре булып саналган матур әдәбиятны йөрәге белән кабул итүчеләр булмаса, әдәбият дәресенең гадәти уку – укыту сәгате генә булып калуы бәхәссез .

Без билгеле бер дәрәҗәдә яңача фикерләүгә игътибар бирелгән, фән – техника өлкәсендә, хезмәттә әледән-әле яңа ачышлар ясала торган заманда яшибез. Үсеш–үзгәрешләр уку–укыту, тәрбия процессына да кагыла. Укыту–тәрбия өлкәсендә моңа кадәр билгеле ысуллар, чаралар, таныш булмаган метод һәм алымнар гамәлгә керә, камилләшә. Бу нисбәттән татар әдәбиятын укыту дәресләренең дә эчтәлегенә, юнәлешенә яңалык кертү сорала, чөнки әдәбият - кеше, аның рухи дөньясы турындагы фән. Ә әдәби әсәр - характерлар, язмышлар, мөнәсәбәтләр кыйссасы. Әдип үз чоры кешеләренең дөньяга карашын әсәрләре белән мәңгеләштерә. Укучы образлар язмышлар белән очраша, үз мөнәсәбәтен, әдип белән мөгаләмәсен белдерә. Шул рәвешчә яшәеш тәҗрибәсе туплый. Үз шәхесен проектлаштыру, формалаштыру мөмкинчелегенә ия була ала. 

Мәктәп эшчәнлеге тулысынча шәхескә, аны формалаштыруга юнәлтелгән. Шәхес формалаштыру турыдан–туры укытучыга, аның белеменә, педагогик һәм методик осталыгына бәйле. 

Хәзер мәктәп, укыту һәм тәрбия системасы бала шәхесендәге эшчәнлеккә кирәкле сыйфатлар булдыру мәсьәләсе белән тирәнтен шөгыльләнә. Укытучының педагогик осталыгының торган саен әһәмияте арта баруы шуның белән аңлатыла да инде. Моны хәл итү өчен, укытучыдан актив педагогик эзләнү, аның эш тәҗрибәсендә үстерелешле укыту технолгиясе принцибына нигезләнгән билгеле бер методик система булдыру таләп ителә. Бу системаның төп максаты - шәхес тәрбияләү, бәләкәйдән үк баланы шәхес итеп күрү, аның сәләтен күрә белү, аны үстерүгә ярдәм итү, иҗади баскычка күтәрү. 

Әмирхан Еникинең “Әйтелмәгән васыять” повестендагы Акъәбинең әйтергә теләгән фикерләрен тыңларга да теләмәгән балаларга карата нәфрәт хисе тумаса, Әлмәндәр карт белән иркенләп ана телендә чын күңелдән аралашмасалар, Гөлфинәгә кайта – кайта хат “язмасалар”, әдәбият укучы өчен тормыш дәреслеге дип куану беркатлы булыр иде. Әдәбиятны уку – укыту предметы буларак танып белү, әхлакый, тәрбияви һәм эстетик вазифалар бу очракта “онытылып” калыр иде. Традицион калыплашкан укыту системасы белән эшләүне дәвам иткән очракта укучыны шәхес буларак тәрбияләү хыял гына булып кала бирә.

 Күп уйланулар, эзләнүләр, фараз кылу һәм кулланулардан соң мин яңалыкка омтылуның кирәклегенә инандым. 

Дәреснең эчтәлеге- балаларны уйларга өйрәтү. Әдәбият дәресенең нигез эчтәлеге - укучыны фикерләргә өйрәтү.
 Фикерләү ике гамәлгә бүленә:фикерләгәндә укучы бербөтен күренеш эчендә каршылыклы өлешләр күреп ала, һәм, өлешләрнең аермаларына нигезләнеп, бөтенне тарката. Уйлауның икенче гамәле, киресенчә, бер-берсенә охшамаган, хәтта бер-берсенә каршылыкта торган күренешләр арасында охшашлык таба. Фикерләүнең беренче гамәле әсәргә анализ ясый. Гомуми төшенчәләргә конкрет эчтәлек бирә. Әсәрнең тышкы эчтәлеген күрү белән канәгатьләнмичә, эченә керә, автор салган мәгънәне эзләп таба. Ә икенче гамәл таркау яткан күренешләрне тәртипкә китерә, аларны зур–зур төркемнәргә җыя – гомумиләштерә. Язучы иҗатына, әдәби чорга бәя бирә.


Югарыда әйтелгәнчә, әсәр – иҗади фикер җимеше. Ул тормыш вакыйгаларына нигезләнә, әмма аны кабатламый. Әсәрдә әдип тормыш турында уйлана, уйларын укучысы белән уртаклаша. Ул тормышка бәя бирә, шул ук вакытта укучысына да бәя бирдерә. Димәк, әсәрдә әдипнең уй – фикерләре дә, бәяләре дә, кичерешләре дә бар, ул аларны турыдан–туры язмый, ә сәнгать теле белән әйтеп бирә. Әсәр эчтәлеген табу өчен, укучы шул телне өйрәнергә тиеш була. Безнең максатыбыз да шуннан гыйбарәт. Ә инде сәнгать телен белгән укучы, әсәрне укыганда, әдипнең фикерләү хәрәкәтенә катнаша. Ул, аны аңлап, язучы куйган сорауларга җавап биреп бара, һәм инде укучы үзе дә иҗади фикерли башлый. Дәрестә укучыны уйлату беренче чиратта сәнгать телен, ягъни әдәбият теориясен өйрәнеп, шул гомуми теориядан файдаланып, аерым әсәрнең эчтәлеген таптыру ул . 


Балалар, әлбәттә, беренче дәресләрдә үк уйларга өйрәнмиләр. Әмма ничек уйларга кирәклеген белә башлыйлар, әкренләп иҗади фикерләргә өйрәнә баралар. Әлбәттә, бу җиңел нәрсә түгел. Укучыны иҗади фикерләргә өйрәтү өчен, укытучы иң элек бу сыйфатка үзе ия булырга тиеш. Ә бу бик күп вакыт, ихтыяр көче, энергия таләп итә. 

 Югарыда сүз әсәр анализлау турында барган иде. Берсүзсез, укучы башта әсәрне укып чыга. Әйтергә теләгән фикерендә ялгышмас өчен, әсәрне кат-кат укырга таләп итәргә кирәк.

 Анализ ясарга керешкәнче,анализ өчен кирәк алымнар кабатлатыла.Әсәрне анализлау тәртибе һәрбер укучы алдында.(Укучылар үзләре компьютердан чыгарып, әзерләп куялар). Укучылар иң элек әсәрнең жанр төрен билгелиләр. Мәсәлән, тезмә әсәрләрне алыйк. Бу очракта иң элек хис, аның сәбәбе булырга тиеш. Моны белү өчен, шигырьне өлешләргә таркаттырабыз, ул өлешләрдәге бәйләнешне эзләтәбез. Шуларга нигезләнеп, укучылар нәтиҗә ясыйлар,әсәрнең төп идеясен формалаштыралар.

 Әсәргә анализ ясаганда уйларга өйрәнү - дәрестә бирелгән иң кыйммәтле белем ул.

 Анализ дәвамында укучылар фикерләүнең төрле-төрле формаларын очраталар: гомумиләштерәләр, гомумидән конкретка киләләр. Мондый фикерләү балада чиксез зур шатлык тудыра. Өстәвенә ул әсәрнең матурлыгын күреп соклана. Лирик геройның хәйләсен табып елмая, аның шундый ук якын,үз һәм шул ук вакытта батыр булуына һәм аны аңлый алуына шатлана.” Кара әле,татар әдәбияты халыкка хакыйкать сөйли икән,” -дип горурлана.

 Югарыда әйтелгәнчә, иҗади фикерләүгә шулай ук Әхмәт Зәки улы Рәхимов та ныклап басым ясый. Аның бөтен технологиясе баланың иҗади сәләтен үстерүгә юнәлтелгән. Бу галимнәрнең хезмәтләре бер-берсен тулыландыралар кебек.

 Аның фикеренчә, иҗади үзүсеш омтылышы балаларда иҗади мәсьәләләрне чишү ихтыяҗы, шулай ук иҗади эшчәнлек өчен хас булган кызыксыну, хис булу белән аңлатыла.

 Иҗади үзүсеш омтылышы формалашуны ул үзара бәйләнешле биш стадиягә бүлә:

1. Укучының танып белүе.

2. Иҗади үзбилгеләнүе.

3. Үзидарә.

4. Иҗади үзкамилләшү.

5. Укучының үзенең иҗади үсешен гамәлгә ашыруы.

Үзидарә, үзкамилләшү, үз-үзеңне оештыру арасында үзара аралашу, ихтирам итү, аралашканда үзара хуплау омтылышы әһәмиятледер дип әйтәсе килә. Мәктәбебездә бишенче стадиягә җиткән балалар да бар. Алар үзләренең иҗади үзүсешен гамәлгә ашыра. Шигырьләр, әкиятләр иҗат итәләр, ә мин, көчтән килгәнчә, аларның сәләтен үстерүгә, уку-иҗади эшчәнлек нәтиҗәләрен дөрес бәяләргә тырышам. ”Беренче адымнар” дигән иҗат кичәләре үткәрәбез, шигырь-хикәяләрне район-республика газеталарына юллыйбыз. Язган әсәрләрен укучылар белән сәхнәләштерәбез.

 Балалар шулай ук фәнни эш өстендә эшлиләр, мәктәп газетасы чыгаралар. Мондый чаралар, әлбәттә, аларның иҗади үзүсешен камилләштерә.

 Шуны күздә тотып, мин сыйныф балаларын төркемлим. Балалар үз теләкләре буенча төркемләнәләр. Беренче төркем - “гадиләр”, икенчесе - “үсештәгеләр”, өченчесе - “иҗади эшләүчеләр”. Балаларның ярдәмләшүен активлаштыру, иҗади сәләтен үстерү максатыннан, төркемләп эшләү бик кулай. “Гадиләр” төркеменә йомшаграк балалар туплана. Бу балаларга укытучыдан тыш “иҗади эшләүчеләр” төркеменнән көчле балалар беркетелә. Алар буш вакытларында бергәләп өстәмә эшләр эшлиләр, аңлату эшләре алып барыла. Ә мин, өстәмә эш дәфтәрләрен тикшереп, аларның эшләренә күзәтү ясыйм. Гадиләр төркеменә эшләрнең, биремнәрнең гадиләре бирелә һәм әкренләп катлауландырыла. Әйбәтрәк үзләштергән балалар “үсештәгеләр “ төркеменә күчерелә. Ә аларга бирем катлаулырак, вакыт та азрак бирелә. Өстәмә эшләр дәфтәрендә дә бирем үзгәрәк, уйландыра торганрак бирелә. ”Иҗади эшләүчеләр” төркеменә иң сәләтле дип аталган балалар җыела. Аларга инде кайбер темаларны аңлатып та торасы юк, мөстәкыйль эшлиләр, иҗат эшенә чумалар: әкият, шигырь, хикәяләр язалар. Алар бу эшне бик кызыксынып, мавыгып эшлиләр. Алар иҗат иткән әсәрләрнең иң уңышлы дип тапканнарын башта мәктәп газетасына, аннан район, республика газеталарына юллыйбыз. Иҗади үзкамилләшү өчен, укучыларның шәхси иҗади эшчәнлектә уңышларга ирешү ихтыяҗы булуы зарури. Иҗади эшләүче балалар һәрчак укытучы игътибарына мохтаҗ. Аларга этәргеч, бераз ярдәм кирәк. 

 Әгәр инде аларга “шәхес” итеп карасаң, алар белән дустанә мөнәсәбәттә дә булсаң, алар хыяллана-хыяллана иҗат эшенә чумалар.

